Аляксей Якімовіч. Дапамажыце Шпачку

Аднаго разу Шпачок звярнуўся да Шпака-таты:
— Тата, многія птушкі кажуць, што хутка восень наступіць. Апішы мне гэту восень, каб я мог уявіць яе як жывую.

Шпак да знаёмага Грака сабраўся ляцець, не меў часу. Таму вось як апісаў наступленне восені:

Пакарацелі дні. Пайшлі дажджы. Пажаўцела лісце. Закурлыкалі жураўлі. Наступіла восень.
Сядзіць Шпачок за сталом, уважліва чытае татаў тэкст, а восень уявіць як жывую ніяк не можа.
Невядома, што ён рабіў бы, калі б суседка Сарока да яго не завітала.
— Сарока-белабока, птушкі кажуць, што неўзабаве восень наступіць. Я папрасіў тату, каб апісаў яе, як жывую. Ён, здаецца, апісаў, але я не магу ўявіць яе — паскардзіўся Шпачок.
Сарока села побач са Шпачком за стол, прачытала тэкст і заявіла:
— Слабавата апісаў твой тата. Мабыць, кудысьці спяшаўся.
— Чаму слабавата? — пацікавіўся Шпачок.
— Слухай і, як людзі кажуць, на вус матай, — прамовіла Сарока. — Сказы твайго таты складаюцца з якіх членаў: з галоўных ці даданых?
— Толькі з галоўных, — падумаўшы, адказаў Шпачок і падскочыў на крэсле. — Я здагадаўся! Каб уявіць восень як жывую трэба ўжыць у сказах галоўныя і даданыя члены.
— Малайчына! — пахваліла Сарока Шпачка. — Зараз мы гэтыя сказы перабудуем так, каб ты мог уявіць сабе восень як жывую, як гаспадыню нашых палёў і лясоў. Згодзен?
— Згодзен! — усклікнуў Шпачок.
— Першы сказ я перабудую так, — пачала Сарока. — Нечакана пакарацелі дні.
Шпачок лапкай пачухаў бурую пярынку на крыле.
— Выходзіць, ночы пабольшалі?
— А як ты думаў! Далей слухай, — незадаволена прагаварыла Сарока. У гэты дзень яна была без асаблівага настрою. Напэўна, устала не з той лапкі. — Пайшлі халодныя дажджы.
Шпачок сагнуўся, скурчыўся.
— Не люблю, калі ідуць халодныя дажджы.
Сарока незадаволена зірнула на Шпачка і наступны сказ перабудавала так:
— Адразу ж пажаўцела зялёнае лісце.
— Не хачу, каб лісце адразу ж жаўцела! — не вытрываў, перапыніў Шпачок суседку.
Сарока дзюбаю пастукала па стале, патрабуючы ўвагі.
— Трывожна закурлыкалі жураўлі.
— Бр-р-р! — страсянуўся Шпачок. Дрыжыкамі яго працяло.
— Наступіла халодная восень, — бадзёра закончыла Сарока.
— Мне страшна, — прызнаўся Шпачок.
— Ты ж хацеў уявіць восень як жывую. Вось і ўяўляй сабе! — сказала Сарока.
— Мне страшна! — паўтарыў Шпачок.
Дапамажыце Шпачку, перабудуйце сказы такім чынам, каб не баяўся восені, каб для яго стала прывабнай. Яна ж бывае рознай.
У выніку можа атрымацца іншы тэкст.
Непрыкметна пакарацелі дні. Пайшлі цёплыя грыбныя дажджы. У небе гучна закурлыкалі жураўлі. На дрэвах пажаўцела лісце. Наступіла залатая восень.

Выйшаў Паласацік на двор і бачыць: Жучок сядзіць на лавачцы і касматай лапкай старанна слёзкі выцірае.

— Хто цябе пакрыўдзіў, братка? — усклікнуў Паласацік.
Убачыўшы коціка, Жучок мацней заплакаў.
— Пчала пакрыўдзіла! Я за ёю бегаў, бегаў, даганяў, а яна гудзела, гудзела, кружылася, кружылася, а затым апусцілася і ў правую лапку ўджаліла.
— Напэўна, моцна баліць табе лапка! — паспачуваў Паласацік.
— Яшчэ як! — сабачка ўстаў з лавачкі і прайшоўся, кульгаючы, каб паказаць суседу, як пацярпеў ён ад пчалы.
— Джала ты выцягнуў? — запытаўся Паласацік.
— Ыгы! — усхліпнуў Жучок. — Зубкамі выцягнуў.
— Дык не плач. Калі будзеш плакаць, цябе будуць называць... 
Коцік замаўчаў. Яму не хацелася крыўдзіць сябра, вымаўляць абразлівае слова.
— Як будуць мяне называць? — вырашыў удакладніць Жучок. Уважліва глядзіць на Паласаціка, з нецярпеннем адказу чакае.
Паласацік цяжка ўздыхнуў.
— Плаксам цябе будуць называць.
Жучок тупнуў  правай лапкай і ўсміхнуўся.
— А мне ўжо не баліць!
Растлумачце лексічнае значэнне слова плакса.

За сталом сядзелі сабачка Жучок і коцік Паласацік. Жучок знаёмаму ліст пісаў, з днём нараджэння яго віншаваў.

— Шаноўны Паласацік, — прагаварыў, падняўшы галаву, — у сваім лісце я ўжываю словы быў і вучоба. У першым слове, калі ты заўважыў...
— Заўважыў! — перапыніў Паласацік. — У слове быў пішам ў нескладовае, а ў слове вучоба — у складовае.
Жучок хітра прыжмурыўся.
— Чаму? Адкажы.
— Калі ласка, — пагадзіўся Паласацік. — Але потым і ты адкажаш на мае пытанні. Дамовіліся?
Хоць Жучок не любіў адказваць на пытанні, але мусіў пагадзіцца:
— Так і быць. Дамовіліся.
— Слухай, — пачаў Паласацік. — Літара ў (у нескладовае)  пішацца пасля галосных, у — пасля зычных і знакаў прыпынку. Запомніў?
— Лёгка запомніў, — кіўнуў галавою Жучок.
— А цяпер слухай мае пытанні, праверым, як запомніў, — сказаў Паласацік. — Пытанне першае. Калі пішацца літара ў (у нескладовае), калі — у (складовае)? Пытанне другое. Які гук абазначае вялікая літара У пасля галосных: галосны (складовы) ці зычны (нескладовы)? Ці перадаецца на пісьме скарачэнне гэтай літары? Пытанне трэцяе. Ці ўплываюць на правапіс у або ў злучок і двукоссе?
Паспрабуйце і вы адказаць на гэтыя пытанні.

У невялікім ляску сядзелі сабачка Жучок і коцік Паласацік. Паласацік чытаў апавяданне:

— Па моры плыў карабель. Ён упэўнена трымаў курс на захад. Раптам неба пацямнела, наляцеў моцны вецер, і пачаўся шторм. Вялізныя хвалі высока паднімалі карабель і з сілаю кідалі ўніз, у марскую бездань. Судну пагражала немінучая пагібель. Вакол ужо сабралася шмат галодных акул. Караблекрушэння можна пазбегнуць, калі назваць «чароўнае» слова.
— Якое? — не вытрываў, ускочыў Жучок.
— Яно схавалася вось у гэтых словах, — сказаў Паласацік і паказаў на наступныя словы:
лік
імя
чабор
экскурсія
бот
Ніна
іл
капуста
— Здаецца, я ведаю!.. Ведаю гэтае слова!.. — ціха, каб не спалохаць думку, якая з’явілася нечакана, прамовіў Жучок. — Яго можна прачытаць, калі ўзяць...
— Што ўзяць? — таксама шэптам прамовіла Сінічка.
— Першыя гукі слоў лік, імя, чабор, экскурсія, бот, Ніна, іл, капуста.
— Вазьмі і прачытай, Жучок!
— Лічэбнік, — прачытаў «чароўнае» слова Жучок і запытальна паглядзеў на Паласаціка.
— Карабель выратаваны! — прагаварыў ён.

Аднойчы сабачка Жучок напісаў на лістку паперы словы з раздзяляльным мяккім знакам і апострафам: п’е, паштальён, аб’ём, канферансье, б’ю, більярд.

На хвілінку адышоўся ад стала, а Дамавічок, які жыў у яго ў доме ў цёмнай кладоўцы, у гэты час падбег і проста так, дзеля смеху, усе апострафы і раздзяляльныя мяккія знакі са слоў прыняў, пасціраў. Вось якімі сталі словы: пе, пашталён, абём, канферансе, бю, білярд.]

Радуецца ў цёмнай кладоўцы Дамавічок. Ён нават загадку прыдумаў са словамі на гэтае правіла і стаў спяваць яе, нібы самую вясёлую песеньку:
Невялікае,
Без’языкае,
І не есць, і не п’е,
А гаворыць і пяе.

Але не доўга ён радаваўся. Жучок добра ведаў, калі пішуцца раздзяляльны мяккі знак і апостраф. Таму хутка выправіў памылкі ў словах. 
А вы ведаеце, калі пішуцца раздзяляльны мяккі знак і апостраф?

